
Gongdin á virðisbrævamarknaðum 

Eftir stórar hækkingar á bæði partabræva- og lánsbræ-

vamarknaðum seinastu tveir mánaðirnar av árinum kann 

staðfestast, at avkast frá íløgum í 2023 samanumtikið 

hava verið góð. Hetta vóru tað annars fá, ið tordu at spáa 

við ársbyrjan, tá tað í staðin vóru fleiri, sum væntaðu 

búskaparliga afturgongd og avmarkað íløguavkast. 

Stóru hækkingarnar seinastu tveir mánaðirnar stava fyrst 

og fremst frá, at íleggjarar meta tað vera alsamt meira 

sannlíkt, at miðbankar í vesturheiminum eru lidnir at hæk-

ka sínar leiðandi rentur á hesum sinni. Frá umboðum fyri 

miðbankar eru í roynd og veru komnar ábendingar um, at 

leiðandi renturnar kunnu fara at lækka í 2024. Hetta hava 

íleggjarar verið skjótir at tikið við í virðismetingar av bæði 

partabrøvum og lánsbrøvum, ið, sum vit áður hava víst á, 

ofta hækka, tá rentur lækka. 

í dag meta íleggjarar tað vera góð sannlíkindi fyri, at 

miðbankarentur fara at lækka í 2024. Við ársbyrjan í 2023 

var myndin ein onnur. Inflatiónin var framvegis høg, og 

miðbankar royndu dúgliga at fáa hana niður, eitt nú við at 

hækka leiðandi renturnar. Seinastu tíðina hevur inflatiónin 

eisini verið fallandi, soleiðis at hon í dag í fleiri londum er 

nær við langskygda inflatiónsmálið á 2%. Lág inflatión 

verður í løtuni mett sum avgerðandi fyri, at miðbankar 

kunnu lækka leiðandi renturnar. Millum annað tí er tað, 

sum árið er fráliðið og inflatiónin er fallin, at sannlíkindini 

fyri rentulækkingum eru økt, og at avkastini frá íløgunum 

eru vorðin alsamt betri. 

”Magnificent 7” og váðaspjaðing 

Sermerkt við stóru avkastunum, sum alheimspartabrøv 

yvirskipað hava givið í 2023, er, at lutfalsliga stórur partur 

av avkastinum stavar frá sjey amerikanskum fyritøkum, 

teimum sonevndu “Magnificent 7”. 

Í sambandi við langskygda íløgusamanseting verður stun- 

dum tosað um teoretiska fyrimunin við skynsamari 

váðaspjaðing. Tá íløgur verða gjørdar í eina samanseting 

av fleiri virðisbrøvum, verða árinini av, at onkur virðisbrøv 

í samansetingini klára seg verri enn væntað mótvigað av, 

at onnur virðisbrøv í samansetingini klára seg betur enn 

væntað. Slík váðaspjaðing kann minka um sveiggj í av-

kastinum frá íløgusamansetingini, uttan at hon minkar 

stórvegis um væntaða avkastið. Við stóru avkastunum, 

sum Magnificent 7 hava givið seinastu tíðina, hava tey 

vaksið seg til at umfata umleið 20% av alheimsindeksi-

num fyri partabrøv. Hetta meta summi vera ein ov stórur 

partur til eina skynsamt váðaspjadda partabrævasaman-

seting. Tí hava fleiri íløguprógv havt eitt vet minni ekspo-

nering til Magnificent 7 enn alheimsindeksið. Hetta hevur 

borið við sær, at avkastið frá hesum íløguprógvunum he-

vur verið eitt vet lægri enn avkastið frá alheimsindeksi-

num. Í einum tíðarskeiði, har avkastið frá Magnificent 7 

ikki er eins gott, vil minna eksponeringin hinvegin vera til 

fyrimuns fyri avkastið frá slíkum íløguprógvum, saman-

borið við avkastið frá alheimsindeksinum. 

Framtíðarútlit 

Kjakið um búskaparliga afturgongd, sum var frammi við 

ársbyrjan, er framvegis at hoyra. Hóast tað er stór ósemja 

á hesum økinum, meta fleiri greinarar, at sannlíkindini fyri 

einari afturgongd í seinastuni eru minkað, og at hon í 

ringasta føri verður avmarkað í vavi. 

Sagt verður ofta, at íleggjarar eru frameftirlítandi, og at 

tað tí eru nýggj tíðindi, ið broyta prísir á virðisbrøvum. So 

hvørt sum tíðindi so líðandi koma um inflatión, miðbanka-

rentur, inntøkur hjá fyritøkum, geopolitiskt stríð og annað, 

tillagast marknaðarútlit, virðismetingar og harvið eisini 

avkast frá virðisbrøvum. Í seinastuni hevur gongdin á 

virðisbrævamarknaðum verið góð, og um ikki tíðindi verða 

verri enn íleggjarar vænta, eru líkindi fyri, at góða gongdin 

kann halda fram. 

Disclaimer 
 
Hendan útgávan er ikki ein íløgugreining sambært § 2, nr. 11 í kunngerð hjá Fíggjareftirlitinum um tey bygnaðarligu 

krøv til og fortreytir fyri rakstri av fyritøku sum virðisbrævahandlara. Tað er sostatt einki forboð ímóti at keypa og selja, 

áðrenn hendan útgávan verður kunngjørd. 

  

Tað er BankNordik, ið hevur gjørt hesa útgávu við støði í tilfari, sum er alment og atkomuligt hjá øllum. Metingar og 

viðmæli eru gjørd við støði í kunning, sum BankNordik hevur fingið frá keldum, sum BankNordik metir eru álítandi. 

BankNordik kann tó ikki tryggja, at tilfarið í síni heild er fullfíggjað ella neyvt. 

 

Harafturat eru metingarnar og viðmælini í hesi útgávu bygd á ta kunningina frá keldum, sum fyriliggur BankNordik 

ásettu dagfesting, og kunnu broytast uttan fráboðan. 

  

Hendan útgávan er ikki eitt tilboð um ella ein eggjan til at keypa og selja virðisbrøv, gjaldoyra ella onnur fíggjarlig tól. 

Metingarnar í hesi útgávu koma ikki í staðin fyri metingarnar hjá kundanum, tað vil siga, at tað er upp til kundan sjálvan 

at meta um, hvørt hann ella hon vil fylgja metingunum og viðmælunum í hesi útgávu ella ikki. 

  

BankNordik kann ikki ábyrgdast fyri, hvørt metingarnar og viðmælini í hesi útgávu um kurs- og rentugongd í framtíðini 

verður tann sama ella ikki, sum veruliga kurs- og rentugongdin. BankNordik kann sostatt heldur ikki ábyrgdast fyri 

møguligum tapi, orsakað av avgerðum, ið eru tiknar við støði í metingunum og viðmælunum í hesi útgávu. 

  

Útgávan er til persónliga nýtslu hjá kundum hjá BankNordik. Útgávan skal ikki kopierast ella almannakunngerast. 

